
Poštovani predsjedavajući Skupštine,  

Zamjenici predsjedavajućeg, 

Dame i gospodo zastupnici, 

Uvaženi gosti, 

Predstavnici medija, 

Dozvolite mi da Vas sve skupa Selamim i pozdravim. 

 

1. UVOD

Svoje današnje izlaganje, u svojstvu kandidata za mjesto premijera Unsko-
sanskog kantona, kojim tražim povjerenje ove Skupštine za rad u narednom 
periodu i povjerenje za tim ljudi koji treba da vodi izvršnu vlast Kantona, počet 
ću sa pitanjem - šta građani USK-a od nas očekuju, ne samo od ove Vlade, već
od svih nosilaca vlasti na nivou Kantona.  

Sadašnje stanje na USK-u karakterizira postojanje i sadejstvo većeg broja 
nepovoljnih uslova i trenutno ne postoji konsenzus za rješavanje gorućih 
problema nezaposlenosti, siromaštva i ekonomske nesigurnosti. Stoga  ističem 
nekoliko stvari koje su od posebnog značaja da bi USK mogao da izađe iz ove 
teške situacije i krene ka održivom razvoju. 

1) Stanje u oblasti rada, zapošljavanja i negativne tendencije koje se ogledaju u 
padu zaposlenosti i veoma visokoj, rastućoj i dugotrajnoj nezaposlenosti su 
jedan od gorućih problema ovog Kantona. Obim, struktura i trend 
nezaposlenosti na našem Kantonu poprimili su razmjere koje predstavljaju težak 
politički, ekonomski i socijalni problem koji ugrožava radni i socijalni položaj 
velikog dijela građana. Neophodno je pokrenuti sve aktivnosti na stvaranju što 
boljeg ambijenta za zapošljavanje nezaposlenih osoba, te kreiranje novih 
programa zapošljavanja.  

2) Drugo, rješavanje sadašnjeg teškog stanja u ekonomiji, te otvaranje Kantona 
prema svim mogućim oblicima stranih direktnih investicija. Kloneći se 
demagogije i svake vrste neodgovornosti, uzroci ekonomskog stanja u kojem se 
nalazimo nisu jednostavni, nisu od jučer, a neki proizilaze i iz ukupnih prilika na 
našem Kantonu. Najbolji primjer lošeg imidža Kantona je promjena 10 Vlada i 
12 Premijera u proteklom periodu.  

3) Treće, USK mora da riješi problem opterećenja Budžeta tužbama budžetskih 
korisnika i brojnim sudskim izvršenjima, kako bi budžet Kantona u što većoj 
mjeri bio Budžet svih 300.000 građana, a u kojem bi participirali po osnovu 
raznih programa i poticaja. 

4) Četvrto, naš Kanton treba da vidi svoje mjesto u budućim reformskim 
procesima, te značajnije učestvuje u Budžetima i projektima kako Federacije 
tako i države BiH. Koliko ćemo aplicirati za projekte od velike važnosti za ovaj 
Kanton zavisi upravo od nas samih i truda koji ćemo uložiti. USK mora 
prevazići unutrašnje podjele koje nas koštaju zajedničkog djelovanja prema 
višim nivoima vlasti. U proteklih 12 godina smatram da smo izgubili mnogo baš 
zbog toga.  

Ovo je samo jedan dio problema koji stoje pred nosiocima vlasti na našem 
Kantonu. Teško stanje u kojem se trenutno nalazimo zahtjeva da sve ljudske i 
ekonomske potencijale stavimo u funkciju prevazilaženja poslijeratne 
ekonomije, socijalne, političke i moralne krize. Time je teret odgovornosti ove 
Vlade još veći, ali uz vašu pomoć vjerujemo u uspjeh. 

Ovom prilikom izložit ću u najkraćim crtama politiku rada i strategiju djelovanja 
buduće Vlada.    

 
2. BUDŽET I FINANSIJE

U oblasti finansija, budžete koje će Vlada predlagati Skupštini Kantona, pored 
neminovne socijalne komponente morat će imati više izraženu razvojnu 
komponentu. 

 
U narednom periodu želimo: 

 
- steći bolji uvid u namjenu i trošenje budžetskih sredstava, te ćemo uvesti 
programsko budžetiranje kojim ćemo javnu potrošnju predstaviti i kontrolisati 
kroz konkretne programe i aktivnosti. Budžet ne smije biti zbir opštih ciljeva 
već rezultat  konkretno mjerljivih zadataka i projekata koje treba izvršiti, a 
transparentnost dodjele budžetskih sredstava unaprijediti objavljivanjem javnih 
poziva, 
 
- educirati budžetske korisnike, čime ćemo obezbjediti njihovo aktivnije učešće
kako u  donošenju godišnjeg budžeta, tako i u procesu pripreme sveobuhvatnog 
srednjoročnog plana budžeta, koji bi usmjerio finansijska sredstva ka najvišim 
ekonomskim i socijalnim prioritetima Kantona, 

- pospješiti naplatu poreznih i neporeznih prihoda kroz saradnju sa nadležnim                        
institucijama, te naplatu naknada po osnovu koncesija i sredstava po osnovu 
datih pozajmica, 
 
- pojačat sistem nadzora nad utroškom budžetskih sredstava od strane Vlade 
kroz internu kontrolu i reviziju, te uvesti sistem centralizovanog obračuna i 
isplate plaća za sve budžetske  korisnike,  
 
- predložiti Skupštini Kantona usvajanje Zakona o izmirenju unutrašnjih 
obaveza USK-a, kojim će se osigurati ukupna stabilnost financijskog sistema što 
će omogućiti određivanje kvantitativni i kvalitativni kriterijuma za finansiranje 
tekućih i kapitalnih poslova u svakoj godini, 
 
- predložiti konceptulno potpuno nov pristup dodjeli revolving kredita od 
sredstava izdvojenih od privatizacije,  
 
- unaprijediti rad inspekcijski službi i 
 
- poduzeti druge mjere za povećanje odgovornosti, efikasnosti i transparentnosti 
rada Vlade. 
 
Bolja koordinacija i uvezivanja budžeta općina i vanbudžetskih fondova sa 
kantonalnim budžetom doprinjet će zajedničkom djelovanju u usmjeravanju  
javne potrošnju u pravcu investicione potrošnje na nivou cijelog kantona, kao i 
jačanju jedinica lokalne samouprave.  
 
Paralelno sa pokretanjem investicionog plana, biće pokrenute pregovaračke 
aktivnosti sa predstavnicima međunarodnih finansijskih organizacija, poslovnih 
i finansijskih sektora u BiH. 
 

3. PRIVREDA

U oblasti privrede poduzimat će se stalni napori u stvaranju povoljnijeg 
ambijenta, te predlagati zakonska i druga rješenja radi osiguranja optimalne 
klime za razvoj privrede na Unsko-sanskom kantonu.  
 
Potpuno i realno sagledavanje stanja u kojem se nalazi USK i donošenje 
akcionog plana za prevazilaženje trenutne ekonomske situacije je prioritet ove 
Vlade. Akcioni plan bi potpuno definisao pravce djelovanja, nosioce aktivnosti i 
rokove u kojima bi se u mandatu ove Vlade zaustavili negativni ekonomski 
trendovi, a USK krenuo pravcem razvoja i zauzimanja pozicije u Federaciji i 
državi BiH koju i zaslužuje.  

S tim u vezi potrebno je i uložiti maksimum napora da se preostalim 
preduzećima i privrednim subjektima obezbijedi kvalitetna privatizacija. Sve 
resurse i potencijale potrebno je uključiti u otvaranje novih radnih mjesta bilo 
kroz postojeće privredne subjekte ili otvaranje novih pogona. 
 
Privredni rast u Unsko-sanskom kantonu nije samo pitanje jednokratnih 
političkih poteza već dugoročnih napora cijelog društva u pravcu promjene 
klime za ulagače i kreiranje pozitivnog okruženja za domaće i strane investitore.  

Poduzetnici - razvoj privrede našeg Kantona treba da uključuje jaka srednja i 
mala preduzeća kao bitne odrednice puta u poduzetničko društvo ovog područja 
i ona moraju postati ključni pokretač ekonomskog rasta. Mala i srednja 
preduzeća trenutno predstavljaju 99% svih preduzeća u Evropi i čine oko 80% 
zaposlenosti, te imaju ključnu ulogu u stvaranju radnih mjesta i prikupljanju 
poreza. 

Također, vrijednost poduzetništva moramo prepoznati i trebamo se na našem 
Kantonu izboriti za jednu puno bolju atmosferu prema poduzetnicima. Bilo je 
grešaka u prošlosti na koje se nećemo vraćati, ali ih ne smijemo ni zaboraviti. 
Isto tako ne možemo dopustiti da poduzetnik bude posmatran kroz nekakvu 
negativnu sliku.  

Pravna država mora funkcionirati. Vlada će stvoriti uslove i ambijent 
poduzetnicima, a time rješavati pitanje nezaposlenosti koje je ključni problem na 
našem kantonu. 

Želimo, i tu sam siguran da ćemo imati i podršku sindikata, u  stvaranju takvog 
ambijenta , takvog okruženja na našem Kantonu u kojem će poduzetnici biti 
ljudi koji neće biti posmatrani na ovakav način. Svaki onaj poduzetnik na našem 
Kantonu, koji otvara radna mjesta, koji stvara nove vrijednosti u društvu, 
zaslužio je i imat će punu podršku ove Vlade.  

Oblast turizma, Vlada će pokrenuti aktivnosti na realizaciji programa razvoja 
turizma i životne sredine iz Strategije socioekonomskog razvoja USK-a, koje će
biti usmjerene na pokretanje domaćih i stranih ulaganja te poticanje novog 
načina turističkog menadžmenta i poduzetništva.  

Jedna od glavnih zadaća bit će poboljšanje integralnog i obogaćenog nastupa 
svih turističkih ponuda s ciljem jačanja kompletne turističke ponude, te 
formiranja i promocije pozitivnog imidža Kantona.  
 
Vlada će pripremiti posebne programe za oživljavanje turističkih potencijala  i 
razvijanje seoskog, sportskog, lovnog i drugih oblika savremenog turizma.  

4. OBLAST UNUTRAŠNJIH POSLOVA

Implementacijom Zakona o policijskim službenicima čini se veliki korak 
naprijed u realizaciji zahtjevnih standarda međunarodne zajednice čiji je cilj 
standardiziranje policijskih poslova i usklađenost zakonodavstva u oblasti 
unutrašnjih poslova.     
 
Jedan od uslova u ostvarivanju vladavine prava, sigurnosti i demokratizacije 
cjelokupnog društva je i uspostava demokratske, moderne i funkcionalne 
policije. 
 
Očekujemo da će se reformom policije sve zakonske i budžetske nadležnosti 
vezane za policiju biti prebačene na državni nivo, čime bi se rasteretili Kantoni. 
S druge strane reforma policije trebala bi donijeti značajne prednosti i 
pripadnicima policije: bolje plaće, moderniju opremu  i bolje prilike za 
napredovanje u karijeri. 
 
U vremenu pred nama pratit ćemo i podržavati reformu policije u profesionalni 
organ državne uprave koji će u svom radu u potpunosti poštovati ljudska prava i 
dostojanstvo ljudi, ustav, zakon i međunarodna pravila.  

 
Ova Vlada je odlučna obezbjediti punu podršku pripadnicima policije u 
sankcionisanju kriminalnih radnji i njihovih zaštitnika.  
 
S tim u vezi učinit ćemo maksimum napora u poboljšanju materijalno tehničke 
opremljenosti pripadnika policije, višeg nivo lične sigurnosti i zaštite policajca, 
unaprjeđenja profesionalne i stručne kvalitete rada. 
 

5. PRAVOSUĐE

U oblasti pravosuđa i uprave Vlada Kantona će u narednom periodu nastaviti  sa 
aktivnostima vezanim za poboljšanje uslova, a samim tim i efikasnosti rada 
pravosudnih organa i organa uprave u USK. 
 
U tom cilju akcenat će biti stavljen na ostvarivanje saradnje sa pravosudnim 
organima, pomaganje i učestvovanje u provođenju programa i projekata 
Visokog sudskog i tužilačkog vijeća i drugih organa, u prvom redu u cilju 
obezbjeđenja boljih materijalno-tehničkih uslova za rad. 
 
Konsolidacija kantonalnih institucija, razdvajanje političkog sistema od sistema 
javne administracije, te brza i cjelovita reforma javne administracije radi 
osiguranja njene efikasnosti i odgovornosti jedni su od glavnih ciljeva.  

6. OBRAZOVANJE, NAUKA, KULTURA I SPORT

Obrazovanje  mora da zauzme svoje mjesto pokretačke snage koja omogućava 
napredak cijelog društva.  
 
Naš sistem obrazovanja ključan je za razvoj intelektualnog kapitala našeg 
kantona. Svjesni smo činjenice da je u sistemu obrazovanja na Unsko – sanskom 
kantonu  potrebno  hitno poduzeti kombinirane i održive korake u cilju 
poboljšanja kvaliteta obrazovanja uopće, te neprestano vršiti napori da se 
omogući pristupačan, prihvatljiv i efektivan sistem obrazovanja, a reforma 
obrazovanja je, definitivno, oblast u kojoj Unsko – sanski kanton ne može sebi 
priuštiti daljnja odlaganja. 

 
Obrazovanje u Evropi i svijetu 21. stoljeća zahtijeva kritičko razmišljanje, 
kreativnost, sposobnost rješavanja problema, poduzetništvo, i ovladavanje 
upravljanjem novim tehnologijama. Studenti na našem Univerzitetu, koji su 
toliko važni za budućnost USK-a, na sličan su način, prečesto, suočeni sa 
sistemom, koji ih ne priprema na adekvatan način da budu uspješni u veoma 
konkurentnom svijetu. Više pažnje ćemo posvetiti sticanju sposobnosti i 
vrijednosti koje moderni univerzitetski diplomac očekuje i želi steći. Bolonjski 
proces nudi provjereni okvir za reformu univerziteta. 
 
Prioriteti Vlade USK-a u narednom periodu će biti: 

 
� izrada svih dosad neusvojenih normativnih zakonskih akata u 

predškolskom, osnovnom, srednjem i visokom obrazovanju 
 
� napraviti analizu dosadašnjeg rada Univerziteta u Bihaću, njegovu 

perspektiva i strategija razvoja i obezbjediti sve pretpostavke da 
Univerzitet u Bihaću izgradimo u jedan jak, moderan, uspješan i održiv 
univerzitet 

 
� smanjiti višak, dupliranje i neefikasnosti koje postoje u sistemu 

obrazovanja na USK-u 
 

� pokrenuti aktivnosti da se otklone sve birokratske i organizacijske 
prepreke reformi našeg sistema obrazovanja s ciljem postizanja kvaliteta i 
standarda obrazovanja  

 
� razmotriti ćemo broj i vrstu srednjih škola i fakulteta u skladu sa 

potrebama privrede 

� uzimajući u obzir činjenice da je povezanost znanosti, privrede i 
univerziteta od presudne važnosti u procesu restrukturiranja privrede na 
našem Kantona Vlada će potaknuti izradu naučno-istraživačkih i 
istraživačko-razvojnih projekata na temelju kojih će biti usmjerena 
budžetska sredstva za pojedina područja 

 
Nadograđujući ono što je dosad postignuto, mi moramo raditi na tome da 
dovršimo naš zadatak. Reformom obrazovanja podupirat će se i sve ostale 
reforme koje je neophodno provesti, kako bi se došlo do funkcionalnosti kantona 
od kojeg bi građani imali više koristi.  
 
Kultura - u nastojanju da osiguramo očuvanje kulturnih vrijednosti, Vlada će
kontinuirano i sistemski poticati kulturni život, te uspostaviti jaču saradnju na 
području kulture i turističkih sadržaja kroz različite programe i  aktivnosti. 
 
Sport - Vlada je svjesna iznimnog značenja sporta za zdravlje, za odgoj i 
unapređenje odnosa među mladima, za privredni razvoj i za međunarodnu 
promociju i ugled našeg Kantona i države BiH. Usvajanjem strategije razvoja 
sporta i Zakona o sportu USK-a jasno je definisan javni interes Kantona u 
sportu, te promoviranje sporta od školskog do vrhunskog.  Vlada drži da je sport 
iznimno važan u procesu odgoja mladih, te će afirmirati i poticati bavljenje 
mladih sportom. Posebnim mjerama poticat će se bavljenje amaterskim sportom 
u školama. 

Mladi - Jedan od prioriteta u narednom periodu svakako će biti briga o mladima 
te podrška koju će Vlada na raznovrsne načine davati njihovom bržem i lakšem  
zapošljavanju i integriranju u društvo. Procjenjuje se da je oko 102.000 mladih 
ljudi napustilo BiH u periodu od 1996. do 2006. godine, a prema nedavno 
provedenoj anketi, skoro četvrtina mladih ljudi željela bi zauvijek napustiti BiH. 
Mladi ljudi trebaju dobiti poticaj, a njihovu odrastanju, obrazovanju i životu na 
našem Kantonu treba dati jasan smisao, svrhu i cilj.  
 

7. POLJOPRIVREDA, VODOPRIVREDA I ŠUMARSTVO

Budućnost poljoprivrede, razvoj održive proizvodnje hrane i očuvanje zemlje, 
voda i šuma pitanje je budućnosti našeg Kantona.  
 
Kada su u pitanju konkretni zadaci i prioriteti u oblasti šumarstva neophodno je 
najhitnije do kraja implementirati Zakon o šumama. Prije svega aspekte u vezi 
potpunog stavljanja u funkciju Kantonalne uprave za šumarstvo i omogućiti da 
ista izvršava svoje zakonske obaveze iz domena nadzora nad radom šumskog 
privrednog društva Unsko-sanske šume koje gospodari ovim resursom, te 

zadatke vezane za integralnu i neposrednu zaštitu šuma kao i ostale obaveze. 
Napominjem da su šume naš ključni resurs koji treba da omogući intenzivan 
razvoj drvne industrije, koja u ovom momentu, moramo priznati stagnira. 

 
Novi Federalni zakoni o lovstvu i slatkovodnom ribarstvu su u završnoj fazi, 
čijim implementacijom će se omogućiti uvođenje više reda u ove oblasti, novo 
zapošljavanje kao i finansijske efekte u Budžetu USK-a.   

 
O vodama na našem kantonu mnogo je rečeno, međutim nesporna je činjenica 
da se one najčešće spominju u kontekstu ljepote, dok je njihova vrijednost 
apsolutno zanemarena. Siguran sam da se može uspostaviti ravnoteža između
ekoloških zahtjeva kada je riječ o očuvanju tih naših prirodnih ljepota i 
neophodnosti privrednog iskorištavanja vodnih resursa bilo da se radi o 
energetskim potencijalima ili pak turizmu. Primjenom novog Zakona o vodama 
u narednih nekoliko mjeseci ova oblast će se zasigurno značajnije tretirati.  

 
U poljoprivrednoj proizvodnji u toku 2007. godine očekujemo niz kapitalnih 
projekata:  
1. U kantonalnom budžetu planirana su sredstva od 1.300.000 KM za poticaje u 
poljoprivredi,  
2. Sa nivo Federacije očekujemo planirana sredstva za pdručje našeg Kantona, i 
to: 
- za podsticaje u animalnoj i biljnoj proizvodnji u iznosu od 5.054.000,00 KM, 
- za početak realizacije IFAD IV (Međunarodni fond za razvoj poljoprivrede) 
Projekta koji počinje u drugoj polovini ove godine i traje do 2011. godine, a 
implementira se na nivou cijelog Kantona. Vrijednost projekta je 14,9 miliona 
KM, a odnosi se pored razvoja lokalne infrastrukture i na razvoj animalne i 
voćarske proizvodnje,  
- za početak realizacije projekta poljoprivrede i ruralnog razvoja,  
- za projekat razvoja i promocije pčelarstva u Sjeverozapadnoj BiH i drugih 
projekata.    
 

8. ZDRAVSTVO, RAD I SOCIJALNA POLITIKA

Zdravstveni sistem je jedan od najboljih pokazatelja na kom se stepenu razvoja 
nalazi društvo i biće učinjeno sve da se stvore uslovi da se u našem 
zdravstvenom sistemu, koji je već dugo u lošoj materijalnoj situaciji, ostvari 
pravo na bolju zdravstvenu zaštitu, što je jedan od prioritetnih ciljeva ove Vlade. 
Institucije zdravstvene zaštite rade u dosta teškim uvjetima, a najveći problem 
predstavlja zastarjela oprema i nedostatak osnovnih uslova za rad. 

 



11

Zdravstvena zaštita mora biti podignuta na jedan daleko viši nivo i dostupna 
svim građanima. Da bi se to postiglo potrebno je izvršiti promjene u 
odgovarajućim zakonskim propisima. 
 
Vlada će u svojoj nadležnosti i svom djelovanju aktivno učestvovati i inicirati 
izradu cjelovite strategije i programa unapređenja zdravstvene zaštite na našem 
Kantonu. 
 
Kantonalnu bolnicu Bihać treba izgraditi u moderan bolnički centar koji može 
kvalitetno zadovoljiti potrebe građana u oblasti zdravstva. Otvaranje opće
bolnice u Sanskom mostu u toku ove godine u mnogome će podići nivo 
zdravstve zaštite u tom dijelu USK-u. 
 
Najveći dio socijalnih problema Kantona ima svoje izvorište u visokom stepenu 
nezaposlenosti, odnosno niskim primanjima i životnom standardu. Ovi problemi 
se očituju u socijalnom sektoru, njihovo rješenje je u direktnoj vezi sa 
inicijativama iz oblasti kreiranja novih radnih mjesta i privrednog razvoja, što 
spada u domen ekonomije.  
 
Kanton kao administrativno-politička jedinica u sastavu države ima limitiran 
utjecaj u domenu socijalnog sektora, a naročito u dijelu njegove sistemske, 
pravne i institucionalne prirode. Sistem socijalne zaštite mora pružati sigurnost, 
mora se temeljiti na pravednosti i mora biti održiv, te mora osigurati 
ravnomjernost u podjeli tereta socijalne zaštite između različitih generacija, i 
između građana različitih položaja. 
 

9. OBLAST BORAČKIH PITANJA

Problematiku iz oblasti boračko-invalidske zaštite rješavati prioritetno, te na 
takav način dati značaj i poseban osjećaj vrijednosti njihovog doprinosa u 
stvaranju države. 

 
U narednom periodu potrebno je:  

 
- u potpunosti primjenjivati i dograđivati zakonska rješenja u oblasti zaštite i 
ostvarivanja prava boračke populacije, prije svega Zakona o dopunskim pravima 
branilaca i članova njihovih porodica, a u skladu sa uočenim nedostacima 
prilikom implementacije istog. 
 
- nastaviti rješavati stambenu problematiku boračke populacije putem 
Kantonalnog Fonda za izgradnju stanova porodica šehida i porodica boraca, 

ratnih vojnih invalida i demobilisanih boraca, obezbjeđujući sredstva za ove 
namjene, a kako bi isti mogao odgovoriti potrebama ove populacije 
 
- pratiti stanje provođenje Zakona o dopunskim pravima branilaca i članova 
njihovih porodica po Općinama, te obezbjeđivati sredstva u budžetu kantona po 
različitim osnovama: priključak električne energije i vode, pretvorba 
poljoprivrednog u nepoljoprivredno zemljište, refundacija troškova liječenja, 
školovanja, dženaza-sahrana i dr. 
 
- rješavati probleme nezaposlenih lica ovih kategorija, te stvoriti materijalnu 
sigurnost njih i njihovih porodica. 
 
-pratiti značajne datume i mjesta od kantonalnog interesa u cilju obilježavanja 
istih, te i na takav način dati važnost periodu iz novije istorije, odnosno periodu 
odbrambeno-oslobodilačkog rata 1992-1995 
 

10. GRAĐENJE, PROSTORNO UREĐENJE I ZAŠTITA OKOLINE

U oblasti građenja, prostornog uređenja i zaštite okoline Vlada treba ponuditi 
Skupštini USK-a na usvajanje Prostornog plana USK-a. Prihvatanjem ovog, za 
Kanton najbitnijeg strateškog dokumenta definisaćemo planski razvoj Kantona u 
cjelini i ulogu svake općine koja ulazi u sastav USK. Zaštiti ćemo prirodno i 
kulturno nasljeđe, planski koristiti prirodna dobra i u saradnji sa Vladom 
Federacije poboljšati saobraćajne veze sa ostalim djelovima Bosne i 
Hercegovine i susjednih država. 
 
Jedan od prioritetni zadataka je svakako i podizanje svijesti o potrebi zaštite 
zdravlja stanovništva i okoliša, putem unapređenja upravljanja otpadom za naš 
Kanton. Naime razvoj svijesti javnosti o potrebi zaštite okoliša, upoznavanja 
javnosti sa trenutnim stanjem u oblasti upravljanja čvrstim otpadom, edukacija 
pojedinih ciljnih grupa u svrhu poboljšanja sistema upravljanja čvrstim 
otpadom, izgradnja razumjevanja i podrške medija projektu, izgradnja 
konstruktivnih i uzajamno korisnih odnosa sa komunalnim preduzećima treba da 
dovede do cilja, a to je određivanje lokacije i izgradnja jedne regionalne 
deponije uspostavljene po ekološkim standardima EU-e što će dovesti do 
saniranja brojnih «divljih», ekološki i po zdravlje ljudi neadekvatnih deponija. 

 
Stvaranje regionalne deponije podrazumjeva i mogućnost prerade i reciklaže 
komunalnog otpada i ima za cilj poboljšanje ekološke situacije i uštedu 
značajnih repromaterijala poput drva, stakla, papira, plastike i sl. Projekat 
upravljanja čvrstim otpadom ima definirane finansijske izvor iz sredstava 

Svjetske banke, a prema zakonskoj obavezi deponovanja čvrstog otpada na 
regionalnom nivou. 

11. DRUŠTVO

Sindikat – sve naprijed navedeno, želimo ostvariti u okviru socijalnog 
partnerstva. Vlada će to načelo u potpunosti primjenjivati, jer vjerujemo 
sindikatima i poslodavcima u postizanju zajedničkog cilja. Naime, iako su nam 
uloge u društvu drukčije i različite, cilj nam je isti. USK  mora biti i socijalno 
osjetljiv, ali isto tako ne dovodeći u pitanje načela tržišne privrede.  

Uspostavljanje i kvalitetno funkcionisanje socioekonomskih dijaloga triju 
sektora: javnog, privatnog i nevladinog (sindikat) na partnerskoj osnovi kroz 
instrument Ekonomsko-socijalnog vijeća na nivou Unsko-sanskog kantona 
predstavlja bitan preduslov za donošenje usaglašenih i opće prihvaćenih 
razvojnih odluka. Rad ovakvog vijeća osigurat će ambijent međusobnog 
uvažavanja, razumijevanja i poštivanja različitih interesa socijalnih partnera u 
društvu. S obzirom na sve probleme sa kojima se ovaj Kanton u prošlosti 
susretao upravo na ovom polju, ovu mjeru smatramo jednom od značajnih.  

Bez uspostavljanja socijalnog dijaloga između Vlade, Poslodavaca i Sindikata, 
nema ni napretka, jer mi se borimo za interese isti ljudi i ne smijemo nikako biti 
suprostavljene strane. 
 
Praćenje rada Vlade u narednom periodu bit će dostupno i putem Internet 
stranice, a u cilju uspostavljanja višeg stepena komunikacije, transparentnosti i 
većeg povjerenja između građana i izvršne vlasti. Na ovaj način će se omogućiti 
bolje informisanje i uključivanje građana u cilju davanja sugestija, primjedbi i 
mišljenja o njenom radu. 
 

Dijaspora - Uzimajući u obzir broj građana sa našeg Kantona koji žive i rade u 
dijaspori, smatram da nije uspostavljen korektan odnos prema njima, a zasigurno 
predstavljaju jedan neiskorišteni potencijal našeg Kantona. 

Našoj dijaspori sa USK-a ova Vlada posvetit ćemo puno veću pažnju i to ne 
samo deklarativno, već ćemo učiniti sve da Unsko-sanski kanton postane 
mjestom gdje će željeti ulagati svoja sredstva i na koje će se oni željeti vratiti. 
Vlada će raditi na boljem informiranju i saradnji sa našom dijasporom, te 
posebno cijeni sposobnost naših ljudi i njihov doprinos znanosti i razvitku 
privreda u zemljama u kojima žive, te će ih pozvati da se uključe i u buduće
programe koji će ubrzati razvoj našeg Kantona i države BiH.  

Promocija - Jedan od naših prioritetnih zadataka je i stvaranje boljeg imidža 
Kantona. Htjeli mi to priznati ili ne današnju lošu sliku o našem Kantonu vodi 
nezainteresiranosti poslovnih ljudi da investiraju u našu privredu i odbijaju 
turiste. 
 
Ova Vlada uporedo sa rješavanjem unutrašnjih problema USK-a mora imati 
aktivnu ulogu zajedno sa jedinicama lokalne samouprave u pravcu povezivanja 
našeg Kantona sa drugim regijama iz Evropske unije čime bi se vršila 
prezentacija naših prirodnih resursa i mogućnosti, što bi vodilo ka dovlačenju 
direktnih investitora  i otvaranju novih radnih mjesta. 
 
Izraziti potencijali u sektoru turizma, šumarstva, poljoprivrede, ekologije i 
sporta, te  bogata kulturna baština trebaju biti resursi za stvaranje afirmativnog 
imidža Kantona. Vlada će u tom kontekstu  razraditi  program različitih 
aktivnosti koje će kroz suradnju s medijima, stvarateljima mišljenja, lobistima i 
drugim faktorima prenositi komparativne prednosti USK-a, uz aktivnu saradnju 
sa federalnim i državnim ministarstvima i institucijama.  
 
Također, moram na kraju da napomenem, ova Vlada će nastojati da svaki 
značajniji projekat dobije odobrenje ove Skupštine i da kroz jaču koordinaciju sa 
Skupštinom najviši organ vlasti u Unsko-sanskom kantonu, prati i doprinosi 
boljem radu Vlade Kantona. Ova Vlada će nastojati da bude odgovorna, kako 
prema Skupštini tako i prema svim građanima našeg Kantona koji će pratiti i 
procjenjivati njen rad.  

 
Našu energiju trebamo usmjeriti u pravcu da Unsko-sanski kanton vidimo kao 
jednu ekonomsku regiju koja prednjači po razvoju poduzetništva, po stepenu 
zajedničkih ulaganja između domaćih i inostranih partnera, razvoju i primjeni 
«čistih tehnologija», otvaranju novih radnih mjesta i razvijenim ljudskim 
resursima, po boljem i efikasnijem zdravstvu i socijalnom osiguranju, modernoj 
infrastrukturi, komunikacijama, obrazovnom, energetskom sistemu i ekologiji. 
 
Ovu Vladu, ako joj ukažete povjerenje, čeka intenzivan rad kako bi postavljeni 
ciljevi bili efikasno i kvalitetno realizirani. Očekujemo podršku, konstruktivne 
kritike, sugestije i mišljenja svih političkih aktera u Skupštini Kantona. 
Nadam se da će ova Vlada moći odgovoriti svim zadacima, a uistinu vjerujem 
da ćemo biti Vlada svih građana Unsko-sanskog kantona. 
 
Sadržaj ovog materijala će nakon analize i eventualne dorade predstavljati 
platformu za izradu detaljnog programa rada i budžeta Unsko-sanskog kantona. 

Na kraju, dozvolite mi da predložim sastav buduće vlade: 
 

1. Za ministra finansija predlažem 

IRFANA SAMARDŽIĆA, rođen 06.01.1974. godine u Cazinu. Po 
zanimanju diplomirani ekonomista, trenutno obavlja dužnost direktora  JKL 
Čistoća Cazin.  

2. Za ministra boraca i invalida domovinskog rata predlažem 

RASIMA PAJIĆA, rođen 14.10.1972. godine u Cazinu. Po zanimanju 
Ekonomista, trenutno zaposlen u Poreznoj upravi –ispostava Cazin. 

3. Za ministra unutrašnjih poslova predlažem 

SENADA KAJDIĆA, rođen 14.02.1969. godine u Velikoj Kladuši. Po 
zanimanju diplomirani pravnik, trenutno zaposlen u I Srednjoj školi „dr. 
Husein Džanić“ Velika Kladuša. 

4. Za ministra zdravstva, rad i socijalne politike predlažem 

Dr. MUSTAFU AVDAGIĆA, rođen 28.05.1968. godine u Sanskom 
Mostu. Doktor medicine zastupnik u zadnjem sazivu Federalnog parlamenta 
gdje je i trenutno zaposlen. 

5. Za ministra privrede predlažem 

MEHMEDA ĆENANOVIĆA, rođen 25.08.1964. godine u Bužimu. Po 
zanimanju diplomirani inženjer mašinstva, profesor u Mješovitoj srednjoj 
školi u Bužimu. 

6. Za ministra obrazovanja, nauke, kulture i sporta predlažem 

AMIRA HADŽIĆA, rođen 23.09.1968. godine u Ključu. Po zanimanju 
diplomirani inženjer mašinstva, profesor mašinske grupe predmeta i 
matematike u JU Mješovita srednja škola Ključ.

7. Za ministra poljoprivrede, vodoprivrede i šumarstva predlažem 

RASIMU BOBIĆ, rođena 05.02.1969. godine u Bosanskoj Krupi. Po 
zanimanju diplomirani inžinjer Agroekonomike, radi kao stručni suradnik za 
oblast Agroekonomike u Kantonalnom ministarstvu poljoprivrede, 
vodoprivrede i šumarstva USK-a. 

8. Za ministra građenja, prostornog uređenja i zaštite okoline predlažem 

NADU AZINOVIĆ, rođena 02.06.1958. godine u Zenici. Po zanimanju 
diplomirani pravnik, trenutno zaposlena u Općinskoj upravi Cazin na 
poslovima i zadacima stručnog savjetnika za pravne poslove i javne nabavke. 

9. Za ministra pravde predlažem 

MARIJANU VLAŠIĆ, rođena 05.09.1958. godine u Bihaću. Po 
zanimanju diplomirani pravnik, trenutno obavlja dužnost Sekretara KMUP-a 
Bihać.

Ovim prijedlogom sastava buduće Vlade apsolutno je ispoštovana tražena 
Ustavna struktura vezano za nacionalni sastav Vlade, koji treba u narednom 
periodu obezbijediti  realizaciju svih ciljeva koji su istaknuti danas, a do 
kojih ćemo zajednički doći u narednom periodu, te predlažem Skupštini 
Unsko-sanskog kantona da isti prihvati. 

Dame i gospodo zastupnici, hvala vam. 


